"აკაკი რამიშვილი ფონდი - ტრადიცია და ინოვაცია"

   ფონდი დაარსდა 2005 წელს და ატარებს დამოუკიდებელი საქართველოს რესპუბლიკის პირველი თავმჯდომარის ნოე რამიშვილის ვაჟის, ცბობილი ქართველი ემიგრანტისა და საზოგადო მოღვაწის, დიდი ბრიტანეთისა და ჩრდილოეთ ირლანდიის სამეფოს მოქალაქის აკაკი რამიშვილის (1916-1999) სახელს (დაკრძალულია საფრანგეთში, ლევილის ქართველთა სასაფლაოზე). 

    ფონდის დამფუძნებლები არიან მარიამ დავითაშვილი, მანანა ხვედელიძე, ირინა სახამბერიძე-მახვილაძე, საფრანგეთის რესპუბლიკის მოქალაქეები  ნინა რამიშვილი და ხათუნა ღვაბერიძე-ბაგრატიონი.

    ფონდის მიზანია იმ იდეების განხორციელება, რაზედაც მთელი ცხოვრების მანძილზე ოცნებობდა აკაკი რამიშვილი. კერძოდ: 

 -    ქართული ეროვნული კულტურული ტრადიციების პოპულარიზაცია საქართველოსა და მის საზღვრებს გარეთ;

 -    უცხოეთში მცხოვრები ქართველი ემიგრანტების სამშობლოსთან დაახლოება და მათთან ურთიერთობების დამყარება.

   ამ მხრივ აღსანიშნავია ფონდის მიერ 2005-2006 წლებში პარიზში წარმატებით განხორციელებული სამი პროექტი, რომელთაგან პირველი 1924 წლის აჯანყების მონაწილეთა ხსოვნას მიეძღვნა, მეორე - საქართველოს დამოუკიდებლობის დღეს 26 მაისს, ხოლო მესამე - საფრანგეთში ქართველთა დამკვიდრების 85 წელს. 

   ფონდის მხარდაჭერით 2006 წელს ქართულ-ინგლისური კულტურისა და ხელოვნების საერთაშორისო ასოციაციის მიერ სამ ენაზე (ქართული, ინგლისური, ფრანგული) გამოიცა აკაკი რამიშვილის წიგნი "ჩვენი შეცდომები 1918-1921 წლებში", რომლის პრეზენტაცია შედგა თბილისსა და პარიზში. 

   2006 წელს სრულიად საქართველოს კათალიკოს-პატრიარქის საერთაშორისო საქველმოქმედო ფონდთან ერთად, აკაკი რამიშვილის ფონდმა - "ტრადიცია და ინოვაცია" დააფუძნა ყოველწლიური საერთაშორისო ფესტივალი "აღდგომიდან ამაღლებამდე".

ფონდის მიერ განხორციელებული პროექტებიდან აღსანიშნავია 2009 წლის კედლის კალენდარი «ქართული ხელოვნების ვარსკვლავები მანაბას სამკაულებით», რომელშიც წარმოდგენილია ცნობილი დაღესტნელი მხატვრის მანაბა მაგომედოვას შემოქმედება და მიეძღვნა კავკასიელი ხალხების მეგობრობას.


აკაკი რამიშვილი
1916-1999

             [image: image1.jpg]


                                                     

   საქართველოს მენშევიკური მთავრობის პირველი თავმჯდომარის, 1921 წელს უცხოეთში ემიგრირებული ნოე რამიშვილის უმცროსი ვაჟი აკაკი რამიშვილი ხუთი წლის იყო, როდესაც მშობლებთან და და-ძმასთან ერთად იძულებით საფრანგეთში გადასახლდა. დაამთავრა სოფ. ლევილის დაწყებითი სკოლა, შემდეგ - ლაკანალის ლიცეუმი.

    14 წლისა იყო, როდესაც პარიზში ქართველისავე ხელით სიცოცხლეს გამოესალმა მამა - ნოე რამიშვილი.

    ლიცეუმის დამთავრების შემდეგ სწავლა განაგრძო ქიმიის ინსტიტუტში. 1936 წელს შევიდა პოლონეთის სამხედრო სკოლაში, რომლის დამთავრების შემდეგ პოლონეთის ჯარში მსახურობდა. მეორე მსოფლიო ომის დროს იბრძოდა გერმანელების წინააღმდეგ, ორი წელი გაატარა ტყვეობაში. ტყვეთა ბანაკიდან გაქცევის შემდეგ დასახლდა ინგლისში, სადაც მიიღო უმაღლესი სამედიცინო განათლება და გახდა დიდი ბრიტანეთისა და ჩრდილოეთ ირლანდიის სამეფოს მოქალაქე. წლების მანძილზე მუშაობდა ექიმ-რენდგენოლოგად ლონდონის ერთ-ერთ საავადმყოფოში.

    1992 წელს დაბრუნდა პარიზში და გარდაცვალებამდე ხელმძღვანელობდა ლევილის ქართული კერის ასოციაციას. როგორც უაღრესად დიდი პატრიოტი, საქართველოს უახლესი წარსულის უშუალო მომსწრე და მცოდნე, მთელი შეგნებული ცხოვრება იკვლევდა ჩვენი ქვეყნის ისტორიის იმ მძიმე პერიოდს, რომელსაც 1921 წელს რუსეთის მხრიდან საქართველოს ანექსია მოჰყვა. ლონდონში, ვაშინგტონში, პარიზში შემონახული არქივების საფუძველზე, ასევე ქართველ ემიგრანტთა მიერ დატოვებული ისტორიულ-დოკუმენტურ მასალებზე დაყრდნობით, სიცოცხლის ბოლოს დაწერა ისტორული მონოგრაფია "ჩვენი შეცდომები 1918-1921 წლებში", სადაც ასახულია უცხოეთში გადახვეწილი და სამშობლოს სიყვარულით გულანთებული ადამიანის თვალით დანახული თავისი ქვეყნის ისტორიის ერთი ტრაგიკული მონაკვეთი.

    აკაკი რამიშვილის გარდაცვალების შემდეგ, მისმა დამ, პარიზში მცხოვრებმა ნინა (ნუცა) რამიშვილმა, ძმის ანდერძის შესაბამისად, მდიდარი საგვარეულო არქივი და ბიბლიოთეკა უსასყიდლოდ გადასცა საქართველოს ილია ჭავჭავაძეს სახელობის ეროვნულ ბიბლიოთეკას.   
